
Flm.: Benedikt Gröndal.

Alþingi ályktar að fela ríkisstjórninni að hafa forgöngu um, að stofnsett verði
við landshöfnina í Rifi á Snæfellsnesi fyrirmyndar fiskiðjuver, sem að stærð og
vinnslutækni jafnist á við nýjustu og beztu fiskiðjuver annarra þjóða. Verði leitað
samstarfs sem flestra aðila um málið, ríkis og sveitarfélaga, Sölumiðstöðvar hrað-
frystihúsanna, Sambands íslenzkra samvinnufélaga, sjómanna, útgerðarmanna og
annarra einstaklinga.

Greinargerð.
Framkvæmdum miðar vel við landshöfnina í Rifi á Snæfellsnesi, eftir að út-

vegað var fé til stórátaks þess, sem hafið var á síðasta ári. Skapast innan skamms
aðstaða fyrir mikinn bátafjölda í höfninni, og á næstu árum má stækka hana veru-
lega.

Eitt lítið fiskiðjuver er í Rifi. Frystihús er á Hellissandi og tvö frystihús í
Ölafsvík, en þar er einnig verið að stórbæta hafnarskilyrði. Er því sjálfsagt, að
við hina nýju Rifshöfn rísi innan skamms ný fiskiðjuver til að taka við þeim
fiski, sem þar kemur á land.

t þessum efnum er um tvær stefnur að velja. Önnur er sú að láta málið
afskiptalaust og treysta því, að einstaklingar eða félög komi upp fiskvinnslu við Rifs-
höfn. Mundu þá smám saman rísa þar mörg, en smá fyriræki.

Hin stefnan er að reisa með sameiginlegu átaki stórt fyrirmyndar fiskiðjuver,
sem gæti hagnýtt nýjustu tækni og beitt ýtrustu hagræðingu, sem þekkist í heim-
inum. Deila mætti um rekstrarform slíks fyrirtækis, en farsælast yrði án efa, miðað
við núverandi aðstæður í landinu, að þarna tækju saman höndum opinberir aðilar,
einkafyrirtæki og samvinnufyrirtæki.

Máli þessu er hreyft í þeirri von, að ríkisstjórn taki frumkvæði og kanni,
hvort ekki er unnt að mynda þau samtök, sem tillagan fjallar um, og hrinda í
framkvæmd málinu.


